
E finia sta solene batolada

     (Che el poeta veridico v'à esposto

     Gnente da regalifi esagerada

     Per non aver fra i maldicenti un posto)

     El tol sù novamente una trotada

     Per sigilar de le so glorie el rosto;

     L'ariva sora logo, e su l'istante

     El corpo se ghe mola a l'Elefante.

E come l'à cazzà fora una broda

     Probabilmente fia de la paura

     E no materia figurada e soda

     Come el caga in pacifica natura

     Sogeto più che lirico de un'oda

     Saria la nova esalazion impura

     Che à mandà sul marmoreo pavimento

     El coroto sacrilego escremento.

Rapidissimamente da le porte

     Per i busi la spuzza in campo ariva,

     La sconcerta i soldai che sfida morte

     E del gran Tolomei l'anima ativa,

     Tuti fa un passo indrio, superbo e forte

     Ghe va incontro el marchese da la riva,

     El se la sorbe tuta, e quasi el cria

     Che la merda simpatica no sia.

Chiamai intanto a capitolo i pensieri

     Del fior de la milizia, l'Arsenal

     Provedendo canoni e canonieri

     Contribuiva a l'opera mortal;

     E zà tuti in un bossolo i guerieri

     Aveva decretà che un lateral

     Buso fato del Tempio a la muragia

     Dasse ingresso al Canon cargà a mitragia.

